
ABSTRAK 

 

 

Kemahiran hijau merupakan kemahiran yang perlu ada pada semua peringkat umur 

dan ianya mendasari semua bidang. Individu yang memasuki industri mesti dilengkapi 

dengan kemahiran dan pengetahuan yang mencukupi berkaitan dengan kemahiran 

hijau. Sehubungan dengan itu kajian ini dijalankan untuk membangunkan elemen 

kompetensi kemahiran hijau bagi pelajar Teknologi Pembinaan di kolej vokasional. 

Kajian ini menggunakan pendekatan kualitatif bersifat penerokaan berurutan. Kajian 

ini dijalankan dalam dua fasa dimana fasa pembangunan elemen (fasa pertama) 

menggunakan kaedah temu bual dan dianalisis menggunakan analisis tematik dan 

analisis matriks manakala bagi fasa pengesahan elemen (fasa kedua) menggunakan 

borang persetujuan pakar bagi mendapatkan data dan dianalisis menggunakan Fuzzy 

Delphi Method. Hasil daripada temu bual yang melibatkan tiga orang pakar telah 

menghasilkan 34 kod selepas dianalisis menggunakan analisis tematik. Hasil daripada 

analisis matriks telah menghasilkan 45 item kompetensi kemahiran hijau bagi pelajar 

Teknologi Pembinaan di kolej vokasional. Sebanyak 41 elemen kompetensi kemahiran 

hijau bagi pelajar Teknologi Pembinaan di kolej vokasional telah mendapat 

persetujuan dan diterima oleh 10 orang pakar. Impak terbesar dalam kajian ini adalah 

untuk menghasilkan pelajar yang mempunyai kemahiran hijau bagi menghadapi 

industri hijau setelah tamat pengajian di kolej vokasional.  

 

Kata Kunci: Kemahiran hijau; Kompetensi; Teknologi Pembinaan; Fuzzy Delphi 

Method. 

ABSTRACT 

 

 

Green skills are skills that must be present at all ages and they underlie all areas. 

Individuals entering the industry must be equipped with adequate skills and knowledge 

related to green skills. Accordingly this study was conducted to develop green skills 

competency elements for Construction Technology students in vocational colleges. 

This study uses a qualitative approach of sequential exploratory. This study was 

conducted in two phases where the element development phase (first phase) using 

interview method and analyzed using thematic analysis and matrix analysis while for 

element validation phase (second phase) using expert consent form to obtain data and 

analyzed using Fuzzy Delphi Method. Results from interviews involving three experts 

produced 34 codes after being analyzed using thematic analysis. The results of the 

matrix analysis have produced 45 green skills competencies items for Construction 

Technology students in vocational colleges. A total of 41 elements of green skills 

competencies for Construction Technology students in vocational colleges were 

approved and accepted by 10 experts. The biggest impact of this study is to produce 

students with green skills to face the green industry after graduating from vocational 

colleges. 

 

Keywords: Green skills; Competency; Construction Technology; Fuzzy Delphi 

Method. 

BAB 1  

 

 

 

 

PENDAHULUAN 

 

 

1.1  Pengenalan 

 

Isu alam sekitar merupakan masalah sosial yang sentiasa melanda masyarakat bermula 

dengan masalah pencemaran alam sekitar, perubahan iklim global serta kekurangan 

sumber semula jadi dunia yang mengancam kehidupan individu, masyarakat dan 

organisma hidup yang lain (Bruni, Chance dan Wesley, 2012). Alam sekitar 

merupakan unsur yang melibatkan perhubungan antara dua unsur iaitu abiotik dan 

biotik di mana unsur abiotik dikenali sebagai unsur tidak hidup seperti angin dan suhu 

manakala unsur biotik pula ialah unsur hidup seperti manusia dan ikan (Ismail, Syed 

Hussain dan Ayob, 2004). Aktiviti manusia merupakan antara punca utama kerosakan 

alam sekitar (Abdul Rahman, 2010). Pertambahan penduduk, perkembangan teknologi 

dan perubahan budaya masyarakat telah menggalakkan penggunaan sumber alam 

sedangkan usaha pemeliharaan alam sekitar tidak dijalankan (Mohamad, Muhammad 

dan Hasan, 2004). Kesan daripada kegiatan manusia sendiri telah menyumbang 

kepada peningkatan gas rumah hijau di atmosfera yang menyebabkan pemanasan 

global (Ismail dan Abdul Rahman, 2011). Fenomena pemanasan global yang semakin 

kritikal telah menyebabkan kepupusan flora dan fauna, paras laut meningkat akibat 

hakisan glasier di kutub, kelebaran kawasan gurun serta peristiwa-peristiwa bencana 

alam seperti kemarau, tsunami, banjir dan pencemaran udara yang mana telah 

mengorbankan ribuan manusia di seluruh dunia (Grove, 2002). 

Tahun kebelakangan ini, banyak negara telah memberi tumpuan kepada 

pertumbuhan hijau yang bertujuan untuk mencapai model ekonomi yang berdaya 

tahan, rendah karbon serta sumber yang lebih efisien yang membawa kepada kualiti 

kehidupan yang lebih tinggi dan menggalakkan kesejahteraan rakyat termasuklah 

daripada aspek pendidikan. Sebelum ini, kebanyakan aktiviti ekonomi tidak 

menyumbang kepada pembangunan lestari daripada segi sosial, ekonomi mahupun 

alam sekitar disebabkan oleh tahap teknikal dan teknologi yang kurang canggih 

(Chinowsky, Hayles, Schweikert, Strzepek, Strazepek dan Schlosser, 2011).      

Negara-negara di seluruh dunia telah membayar kos yang sangat tinggi untuk 

pencemaran alam sekitar dan perubahan iklim. Pencemaran alam sekitar dan 

perubahan iklim memberi kesan negatif terhadap kelestarian aktiviti ekonomi di 

seluruh dunia. United Nations Environment Programme (UNEP) (2011) menyatakan 

disebabkan oleh berlakunya perubahan iklim dan persekitaran, maka akan berlakunya 

perubahan corak cuaca, kemarau yang teruk atau monsun, peningkatan paras laut dan 

sebagainya. Kesan-kesan ini akan menyebabkan kesan buruk terhadap sosial dan 

ekonomi jika tindakan pragmatik tidak diambil bagi mengatasi masalah ini. Peraturan 

alam sekitar membawa kepada kemajuan teknikal dan peningkatan permintaan 

kemahiran teknikal dan sains (Vona, Marin, Consoli dan Popp, 2015). 

 Pelbagai pihak seperti kerajaan, organisasi luar dan para saintis 

mengemukakan idea untuk menyelesaikan masalah ini. Salah satu kaedah yang 

dipersetujui mampu menangani masalah ini ialah kesedaran terhadap teknologi hijau. 

Tindakan kerajaan dalam menyokong usaha ini dapat dilihat melalui Rancangan 

Malaysia Kesepuluh (RMK-10) apabila tertubuhnya Kementerian Tenaga, Teknologi 

Hijau dan Air Malaysia (KeTTHA) yang berfungsi sebagai agensi yang menjana 

pertumbuhan teknologi hijau negara. Kementerian ini memainkan peranan penting 

dalam mempromosi dan mensinergikan teknologi hijau dalam semua bentuk 

pembangunan. Dengan adanya agensi seperti ini, sedikit sebanyak dapat membantu 

kita menangani masalah ini kerana implimentasi teknologi hijau dapat memberi kesan 

negatif yang minima terhadap alam sekitar (KeTTHA, 2015). Ini mencerminkan 

bahawa kerajaan Malaysia memberi tumpuan untuk menangani pencemaran alam 

sekitar dan perubahan iklim. 

 Justeru itu, kesedaran teknologi hijau dalam pendidikan merupakan agen yang 

paling berpengaruh dalam masyarakat untuk menyampaikan maklumat dalam 

meminimalisasikan kesan negatif terhadap alam sekitar (Hanifah, Shaharudin, 

Mohmadisa, Nasir dan Yazid, 2015). Pendidikan berkaitan alam sekitar perlu 

dimulakan dari rumah, peringkat sekolah rendah seterusnya ke peringkat yang lebih 

tinggi dalam memupuk kesedaran untuk menangani fenomena yang serius ini. Institusi 

pendidikan seperti sekolah perlu menjadi saluran utama pendidikan kepada 

masyarakat supaya pengetahuan, kemahiran, nilai-nilai murni dan tindakan yang betul 

dapat disebarkan dengan baik (Abdullah, 2012). Golongan awal usia yang 

mengamalkan teknologi hijau amat berpontensi mempengaruhi amalan mereka pada 

masa hadapan (Garabuau-Moussaoui, 2011).  

Pada Julai 2009, mantan Perdana Menteri Malaysia, Datuk Seri Najib Tun 

Abdul Razak telah melancarkan Dasar Teknologi Hijau Kebangsaan (DTHK) yang 

menekankan kepada aspek pemacuan pertumbuhan ekonomi negara dan pembangunan 

lestari. DTHK mempunyai empat (4) tonggak utama iaitu tenaga, alam sekitar, 

ekonomi dan sosial. Dasar ini diwujudkan kerana teknologi hijau berpotensi besar 

sebagai alternatif dalam memacu pembangunan negara kerana dapat menjana tenaga 

dengan kos yang lebih murah, selamat dan mesra pengguna.  

Seiring dengan DTHK, kerajaan juga telah menambahbaik kurikulum 

pendidikan Malaysia dengan memasukkan elemen teknologi hijau. Elemen ‘Teknologi 

Hijau dalam Melestarikan Alam’ digunakan dalam kurikulum Tingkatan 4 seperti 

yang termaktub dalam Dokumen Standard Kurikulum dan Pentaksiran (DSKP). 

Elemen ini digunakan adalah untuk melahirkan pelajar yang menyedari keputusan dan 

tindakan bahawa setiap individu mempunyai impak kepada alam sekitar, harus 

menghormati bumi serta menyedari sebarang perkembangan dan pembangunan 

mestilah mengikut kadar dan cara yang sesuai dengan kapasiti bumi pulih semula. 

Program di bawah kerjasama oleh KeTTHA, Kementerian Pendidikan Malaysia 

(KPM), Yayasan Hijau Malaysia (YaHijau), Pusat Pendidikan dan Latihan Tenaga 

Boleh Baharu, Kecekapan Tenaga dan Teknologi Hijau (CETREE) telah mewujudkan 

sebuah Modul Teknologi Hijau Asas Kelestarian edisi panduan guru. Jadi guru dapat 

melatih atau mendidik pelajar mengikut modul yang telah disediakan. Hasan, Abdul 

Kadir dan Asimiran (2013) menyokong usaha kerajaan ini dengan menyatakan aktiviti 

yang mampu memberi impak positif ialah aktiviti yang dilakukan dalam kurikulum 

dan kokurikulum sekolah yang melibatkan semua pelajar.  

Malaysia kini sedang melalui satu era iaitu era transformasi pendidikan ke arah 

yang lebih baik. Pendidikan di Malaysia kini dalam usaha dipertingkatkan sebaris 

dengan negara-negara Asia yang lain. Salah satu aspirasi di dalam Pelan Pembangunan 

Pendidikan Malaysia yang diperkenalkan pada 2013 ialah membangunkan sistem yang 

tidak hanya menumpu kepada laluan akademik biasa, tetapi turut memberi penekanan 

kepada laluan Pendidikan Latihan Teknikal dan Vokasional atau TVET. TVET ialah 

satu sistem pendidikan yang menyediakan latihan khusus untuk kemahiran-kemahiran 

teknikal dan beberapa kemahiran yang lain (Kayan, Hamzah dan Udin, 2011). 

Terdapat pelbagai institusi TVET yang telah diwujudkan oleh kerajaan antaranya 

Malaysia Technical University Network (MTUN), Giat MARA, Institut Latihan 

Perindustrian (ILP), Pusat Latihan Teknologi Tinggi (ADTEC), Kolej Poly-Tech 

MARA, Kolej Kejururawatan, Kolej Vokasional dan banyak lagi.  

 Teknologi hijau merangkumi pelbagai aspek alam sekitar yang sangat luas, dan 

salah satunya adalah kemahiran hijau. Buntat dan Othman (2012) menyatakan istilah 

kemahiran hijau muncul sejak kedatangan teknologi hijau. Teknologi hijau 

memerlukan satu kemahiran khusus untuk mengoperasikan teknologi hijau itu sendiri 

iaitu dipanggil sebagai kemahiran hijau atau green skills (Rebecca, 2010). Kemahiran 

hijau diperlukan untuk mengendalikan dan membangunkan teknologi hijau. 

Kemahiran hijau ditafsirkan sebagai satu kemahiran yang mendasari semua bidang 

pekerjaan dan perlu ada pada setiap insan. Menurut Strachan dan Laing (2010), 

kemahiran hijau ialah sebuah kemahiran yang merangkumi kebolehpercayaan, inisiatif 

dan kemahiran interpersonal yang mesti ada di dalam diri setiap manusia.  

Kemahiran hijau bermaksud pengetahuan, kebolehan, nilai dan sikap yang 

diperlukan dalam kehidupan. Secara umumnya, kemahiran hijau dianggap sebagai 

kemahiran untuk kemampanan yang berkaitan dengan kemahiran teknikal, 

pengetahuan, nilai dan sikap yang diperlukan dalam tenaga kerja untuk membangun 

dan menyokong hasil sosial, ekonomi dan persekitaran yang mampan dalam 

perniagaan, industri dan komuniti (McDonald, Condon dan Riordan, 2012). Setiap 

individu dinasihatkan untuk mengamalkan kemahiran hijau dalam kehidupan seharian 

mereka sebanyak yang mungkin dimana mereka boleh memulakan dengan amalan 

biasa seperti menggunakan bekas sendiri apabila mereka membeli makanan daripada 

mereka menggunakan Styrofoam atau bekas plastik yang tidak mesra alam (Kamis, 

Ramlee, Abdul Wahab dan Ismail, 2016). 

Dua jenis kemahiran utama yang sering dikehendaki oleh majikan ialah 

kemahiran teknikal dan kemahiran generik. Secara umum, kemahiran teknikal 

dianggap sebagai kemahiran yang berkaitan dengan pekerjaan, seperti pengaturcaraan, 

membaiki kereta, memotong kayu, membina bangsal dan sebagainya (Laker dan 

Powel, 2011). Manakala kemahiran generik adalah kemampuan untuk mengendali 

pekerjaan dan manusia seperti kemahiran komunikasi, kemahiran kerja berpasukan, 

penyelesaian masalah dan pemikiran kritis (Zhang, 2012). Kedua-dua kemahiran 

teknikal dan kemahiran generik adalah penting untuk mendapatkan pekerjaan.      

Walau bagaimanapun, senario ini telah berubah dimana seseorang yang mempunyai 

kemahiran teknikal dan kemahiran generik tidak mencukupi baginya untuk 

mendapatkan pekerjaan (Abdullah, Mohamed, Sabran, Muthusamy dan Amin, 2009). 

Selain daripada kemahiran yang disebutkan di atas, majikan mula mencari tenaga kerja 

dengan kemahiran hijau yang sangat diperlukan untuk mempromosikan pembangunan 

kelestarian dalam sosial, ekonomi dan persekitaran. Hal ini kerana kebanyakan 

industri telah beralih kepada industri hijau maka majikan memerlukan pekerja yang 

mempunyai kemahiran hijau dalam memenuhi keperluan industri hijau dan ekonomi 

hijau (Buntat dan Othman, 2012). 

Kemahiran hijau berkait rapat dengan alam pekerjaan kelak. Strieska-llina, 

Haro dan Jeon (2011) menyatakan kemahiran hijau mendapat permintaan yang tinggi 

dalam pembangunan ekonomi hijau. Jadi, kemahiran hijau ini merupakan satu 

kemahiran yang perlu diterapkan dalam setiap pelajar kolej vokasional agar mereka 

dapat menghadapi cabaran kehidupan selepas tamat pengajian di kolej vokasional 

kelak.  

 

1.2  Latar Belakang Masalah 

 

Sehingga hari ini, sudah berlaku pelbagai bencana alam di Malaysia. Negara juga tidak 

mahu digemparkan dengan sebarang ancaman baru daripada pencemaran tersebut 

hingga ke tahap mengancamkan keamanan dan keselamatan negara. Sudah berlaku 

pelbagai bencana alam yang datangnya daripada tangan manusia sendiri seperti gempa 

bumi, kemarau, banjir dan tsunami (Md. Jahi, 2001). Perasaan kurang prihatin dan 

bertanggungjawab individu terhadap memelihara alam sekitar telah memberi kesan 

negatif kepada alam semulajadi dan kualiti hidup manusia (Tan dan Azman, 2011). 

Pelbagai kaedah telah disyorkan dan dilakukan untuk menangani masalah ini namun 

masih ramai pihak yang mengambil sikap tidak ambil peduli. 

 Sesetengah negara terutama negara maju mula mengambil langkah         berjaga-

jaga dan langkah-langkah untuk menangani isu alam sekitar dengan memindahkan 

model ekonomi semasa kepada ekonomi hijau (European Centre for the Development 

of Vocational Training, 2010). Ekonomi hijau bermakna pembuatan, komersil, 

perkhidmatan dan aktiviti ekonomi lain yang lebih mesra alam serta menghasilkan 

pelepasan karbon yang lebih rendah, dan menggunakan tenaga yang tidak boleh 

diperbaharui yang lebih rendah yang membawa kepada peningkatan kesejahteraan dan 

sosial (United Nations Environment Programme, 2011). European Centre for the 

Development of Vocational Training atau CEDEFOP (2010) juga menyatakan 

peralihan kepada ekonomi hijau telah meningkatkan kadar perubahan dalam pasaran 

tenaga kerja dan kemahiran yang dikehendaki oleh industri hijau. Industri hijau yang 

menyokong ekonomi hijau memerlukan pekerja dengan kemahiran hijau untuk 

melaksanakan tugasnya. 

Jadi apabila dilihat semula bagaimana cara untuk mendedahkan keperluan 

kemahiran hijau ini dengan lebih efektif kepada manusia, tidak lain ianya adalah dalam 

bentuk pendidikan. Penerapan kemahiran hijau dalam sistem pendidikan mampu 

mewujudkan masyarakat yang mempunyai kesedaran yang tinggi terhadap alam 

sekitar dan juga melahirkan masyarakat Malaysia yang beretika tinggi (Chen, Hill, 

Ohlemüller, Roy dan Thomas, 2011). Untuk melahirkan individu yang mempunyai 

sikap keprihatinan yang tinggi terhadap alam sekitar adalah dengan memberinya 

pengetahuan tentang alam sekitar (Kollmuss dan Agyeman, 2002). Tahap kesedaran 

masyarakat Malaysia terhadap kemahiran hijau masih belum mencapai tahap yang 

memuaskan (Kiat Lian, 2010). Bukan itu sahaja, boleh dikatakan masih ramai yang 

tidak biasa dan tahu tentang istilah kemahiran hijau. Selain itu, pendidikan merupakan 

medium paling mudah untuk menyampaikan maklumat serta mampu meningkatkan 

kualiti hidup. Pendidikan boleh dijadikan sebagai medium yang penting dalam 

menyampaikan input dan maklumat berkaitan dengan pengetahuan dan kesedaran 

manusia terhadap alam sekitar (Abdullah, Shafii dan Seow, 2013). 

Isu utama yang berlaku kini adalah kurangnya penekanan terhadap kemahiran 

hijau dalam pendidikan di Malaysia. Sekiranya konsep pembangunan berteraskan 

kelestarian alam tidak dipraktikkan, negara bakal menghadapi risiko melahirkan 

golongan pekerja yang berkemahiran tetapi mengabaikan tanggungjawab memelihara 

alam serta keperluan penjimatan tenaga dan sumber asli. Maka, kemahiran hijau perlu 

diterapkan dalam kurikulum sekolah (Kamis, Alwi, Mohd Affandi, Nur Yunus dan 

Che Rus, 2016). Kemahiran hijau amat diperlukan di dalam kurikulum pendidikan di 

Malaysia adalah kerana kemahiran ini dikehendaki oleh pekerjaan hijau serta mampu 

membangunkan ekonomi hijau (Asnawi dan Djatmiko, 2016).                                   

Menurut Coljin (2014), implikasi positif daripada penerapan kemahiran hijau ini 

dalam diri pelajar adalah apabila mereka pergi ke tahap pendidikan yang lebih tinggi, 

mereka dapat menerapkan semula apa yang telah mereka pelajari dan akhirnya mampu 

menghasilkan produk hijau. 

Menurut Herman (2019), pendidikan di Malaysia memerlukan satu 

transformasi untuk meningkatkan tahap kualiti pendidikan dan akhirnya melahirkan 

pelajar atau graduan yang cemerlang seiring dengan matlamat keempat (ke-4) iaitu 

Pendidikan Berkualiti dalam Matlamat Pembangunan Lestari atau Sustainable 

Development Goals (SDG) yang dikeluarkan oleh United Nations. Sudah tiba 

masanya, para pelajar aliran TVET sedar bahawa dengan menguasai kemahiran hijau 

dalam diri mereka, mereka akan menjadi insan yang diperlukan dalam industri   

(Ismail, Kamis, Che Kob, Kiong dan Rahim, 2016). 

Industri hijau telah menyebabkan perubahan dalam tuntutan majikan terhadap 

kerja dan kemahiran pekerja. Dengan kata lain, jurang kemahiran yang ketara akan 

diwujudkan dalam pasaran buruh oleh kerana keperluan daripada industri hijau. Akibat 

daripada mengabaikan dan tidak mengisi jurang kemahiran ini boleh menghalang 

pertumbuhan ekonomi dan pekerjaan serta akan menjadi penghalang kepada usaha 

untuk melawan perubahan iklim. Pelan Pelaksanaan Perjanjian Kemahiran Hijau 

(2010) yang dikeluarkan oleh kerajaan Australia mengesahkan bahawa golongan 

pekerja perlu mempertingkatkan kemahiran dan kompetensi sedia ada mereka supaya 

selari dengan kehendak industri masa kini. Di dalam perjanjian tersebut juga 

menggalakkan usaha pembangunan pelajar aliran TVET agar mereka terdedah dan 

berpeluang mempelajari kemahiran baru yang bercirikan kelestarian ekonomi, sosial 

dan persekitaran. Pavlova dan Huang (2013) pula merumuskan dalam kajian mereka 

bahawa unsur-unsur kemahiran hijau harus dimasukkan dalam pendidikan teknikal 

dan vokasional kerana ianya mampu membawa beberapa manfaat seperti menambah 

nilai dalam kehidupan, tidak merosakkan alam sekitar, berpegang kepada sains dan 

teknologi, bekerja keras dan mematuhi undang-undang dan integriti dalam 

melaksanakan tugas dalam kehidupan harian. Kebanyakan orang hanya mengetahui 

kemahiran generik, kemahiran teknikal dan kemahiran pekerjaan, tetapi pengetahuan 

mereka mengenai kemahiran hijau sangat terhad (Abdul Hamid, Kamin, Abdul Latif, 

Buntat dan Awang, 2016). 

Tidak lupa juga aliran TVET juga amat memerlukan kemahiran hijau dalam 

kurikulum pendidikan (Saibani, Nordin dan Saud, 2012). Menurut Abdul Hamid 

(2014), dapat dilihat di dalam kurikulum TVET berkenaan topik kemahiran hijau 

masih tidak diintegrasikan secara menyeluruh serta rujukan dan kajian masih kurang 

